
Perubahan drastik sistem pendidikan negara adalah disebabkan oleh beberapa 
desakan daripada pelbagai dasar kerajaan yang lain antaranya Rancangan 
Malaysia ke-11 (RMK-11) dan Revolusi Perindustrian 4.0 (IR 4.0). Oleh itu, 
komitmen guru menjadi kayu pengukur kepada kejayaan pelaksanaan dasar 
yang terkandung dalam Pelan Pembangunan Pendidikan Malaysia 2013-2015 
yang kini berada dalam gelombang ke-3 (2021-2025). Kajian ini dijalankan 
bertujuan untuk mengenal pasti tahap kepuasan kerja, keseimbangan kerja-
kehidupan dan komitmen guru serta hubungan antara ketiga-tiga pemboleh 
ubah tersebut dalam kalangan guru Pendidikan Teknikal dan Vokasional (PTV) 
peringkat menengah rendah. Selain itu, kajian ini mengenal pasti faktor 
(dimensi) khusus bagi keseimbangan kerja-kehidupan. Kajian berbentuk 
tinjauan keratan rentas (cross-sectional survey study) menggunakan instrumen 
Skala Komitmen Guru daripada Thien et al. (2014), Job Satisfaction Survey 
(JSS) daripada Spector (1994) dan gabungan beberapa instrumen daripada 
Sorensen dan McKim, (2014), Carlson et al. (2009) dan Brough et al. (2014) 
untuk keseimbangan kerja kehidupan.  

Pemilihan responden adalah menggunakan teknik pensampelan rawak strata 
berkadaran yang meliputi guru mata pelajaran Reka Bentuk dan Teknologi 
peringkat menengah rendah yang berkhidmat di Wilayah Persekutuan Kuala 
Lumpur dan Putrajaya. Instrumen kajian ini adalah satu set borang soal selidik 
yang mengandungi empat bahagian dan diurus tadbir secara atas talian 
menggunakan aplikasi Google Form. Proses pengedaran menggunakan kaedah 
Tailored Design Method yang dicadang oleh Dillman et al. (2009). Kadar 
pulangan borang soal selidik adalah 77.98%, melibatkan 131 orang guru. 
Dapatan kajian dianalisis secara deskriptif (min, sisihan piawaian, frekuensi, dan 

peratusan) dan secara inferensi (ujian-t, ujian ANOVA sehala, korelasi Pearson, 
dan Regresi Pelbagai) dengan menggunakan perisian SPSS versi 26.  

Dapatan kajian mendapati tahap kepuasan kerja guru adalah sederhana 
(M=3.16, SP=.42), manakala tahap keseimbangan kerja-kehidupan (M=3.67, 
SP=.51) dan komitmen guru (M=3.69, SP=.28) adalah tinggi. Analisis ujian-t 
mendapati tidak terdapat perbezaan tahap komitmen guru yang signifikan 
berdasarkan jantina, t(128)=.44, p=.965. Ujian ANOVA sehala pula mendapati 
tidak terdapat perbezaan yang signifikan tahap komitmen guru berdasarkan 
status perkahwinan, F (2,130), =2.925, p=.57, tahap pendidikan, F(2,130), 
=.191, p=.826, dan ikhtisas guru, F(4,130), =.575, p=.681. Melalui analisis 
korelasi Pearson, terdapat hubungan positif tahap sederhana yang signifikan 
antara kepuasan kerja (r=.334, p=.000), keseimbangan kerja-kehidupan (r=.312, 
p=.000) dengan komitmen guru. Bagi hubungan faktor demografi dan komitmen 
guru pula dianalisis dengan Ujian Khi Kuasa Dua mendapati tiada hubungan 
yang signifikan antara faktor demografi dengan komitmen guru PTV kecuali 
ikhtisas guru Х2 (84, N=130) = 107.91, p < 0.05. Kedua-dua pemboleh ubah 
bebas merupakan faktor yang mempengaruhi komitmen guru PTV dengan nilai 
R2 bersamaan .224 (22.4%), F (2,127) = 18.353, p=.000. Merujuk kepada nilai 
pekali regresi bagi kepuasan kerja (β=3.57, p=.000) adalah lebih tinggi 
berbanding nilai pekali regresi keseimbangan kerja-kehidupan (β= 3.37, 
p=.000). Hal ini membuktikan, kepuasan kerja adalah faktor dominan dalam 
mempengaruhi komitmen guru dalam kajian ini. Hasil daripada analisis 
eksploratori faktor, kajian telah berjaya mengenalpasti dua faktor (dimensi) 
mewakili keseimbangan kerja-kehidupan dengan jumlah varians yang 
diterangkan 61.163%.  

Dapatan keseluruhan kajian ini telah mendedahkan keperluan mengambil berat 
hal ehwal kebajikan guru-guru selaku pelaksana hasrat KPM. Walaupun guru 
menunjukkan tahap keseimbangan kerja-kehidupan dan komitmen guru yang 
tinggi, tahap kepuasan kerja adalah pada tahap sederhana. Hal ini menunjukkan 
guru sentiasa komited dalam menjalankan tugas walaupun kurang berpuas hati 
dengan kerja mereka. Kajian turut meninggalkan jurang kajian untuk kajian 
lanjutan berkaitan komitmen guru PTV. Hal ini kerana sumbangan kedua-dua 
pemboleh ubah bebas kajian ini adalah sebanyak 21.1% sahaja.  



© C
OPYRIG

HT U
PM

iii 

Abstract of thesis presented to the Senate of Universiti Putra Malaysia in 
fulfilment of the requirement for the degree of Master of Science 

RELATIONSHIP BETWEEN JOB SATISFACTION AND WORK-LIFE 
BALANCE TOWARDS TECHNICAL AND VOCATIONAL EDUCATION 

TEACHER’S COMMITMENT 

By 

PUTRI ASNORSALBIAH BINTI AHMAD 

January 2023 

The drastic change in the national education system due to several pressures 
by the Government policies such as the 11th Malaysia Plan (RMK 11) and the 
Industrial Revolution 4.0 (IR 4.0). As a result, teacher commitment will be the 
yardstick by which the policies outlined in the Malaysia Education Blueprint 
2013-2025 which currently in the third waves, will be implemented successfully. 
The purpose of this study was to determine the level of job satisfaction, work-life 
balance, and teacher commitment among at the secondary level of Technical 
and Vocational Education (TVE) teachers, as well as the relationships between 
the three variables. In addition, this study identified specific factors (dimensions) 
for work-life balance.This study was a cross-sectional survey design using the 
instrument, Teacher Commitment Scale from Thien et al. (2014), Job 
Satisfaction Survey (JSS) from Spector (1994), and a combination of several 
instruments from Sorensen and McKim (2014), Carlson et al. (2009) and Brough 
et al. (2014) for work-life balance. 

The selection of respondents was using a proportional stratified random 
sampling technique that involves teachers of Design and Technology subject at 
lower secondary level who work in the Federal Territory of Kuala Lumpur and 
Putrajaya. The instrument of this study was a set of four-sectioned questionnaire 
forms that were administered online using the Google Form application. The 
Tailored Design Method, established by Dillman et al. was used in the 
distribution process (2009). The return rate of the questionnaire was 77.98%, 
involving 131 teachers. The study findings were analysed descriptively (mean, 
standard deviation, frequency, and percentage) as well as inferentially (t-test, 
one-way ANOVA test, Pearson correlation, and Multiple Regression) using 
SPSS software version 26. 

The findings of the study revealed that the level of job satisfaction of teachers 
was modest (M = 3.16, SP = .42), but work-life balance (M = 3.67, SP =.51) and 
teacher commitment (M = 3.69, SP =.28) were both high. The t-test analysis 
found that there was no significant difference in the level of teacher commitment 
based on gender, t (128) = .44, p = .965. One -way ANOVA test found that there 
was no significant difference in the level of teacher commitment based on marital 
status, F (2,130), = 2.925, p = .57, level of education, F (2,130), = .191, p = .826, 
and teacher's speciality, F (4,130), = .575, p = .681. According to Pearson 
correlation analysis, there was a moderately significant positive relationship 
between job satisfaction (r =.334, p =.000), work-life balance (r =.312, p =.000), 
and teacher commitment. In terms of the relationship between demographic 
factors and teacher commitment via Chi-Square test there were no significant 
relationship between demographic factors and PTV teacher’s commitment 
except the teacher’s speciality PTV Х2 (84, N=130) = 107.91, p < 0.05. Both 
independent variables are factors that influence TVE teachers' commitment, with 
an R2 of .224 (22.4%), F (2,127) = 18.353, p =.000. Referring to the fact that the 
job satisfaction regression coefficient (= 3.57, p =.000) was greater than the 
work-life balance regression coefficient (= 3.37, p =.000). This indicated that in 
this study, job satisfaction was the dominant factor in determining teacher 
commitment. As a result of exploratory factor analysis, the study had 
successfully identified two factors (dimensions), with a total explained variance 
of 61.163%, 

The overall results of this study indicated the importance of ensuring the well-
being of teachers as the executors of the MOE's aspirations. Although teachers 
expressed a high level of work-life balance and teacher commitment, job 
satisfaction was moderate level. This indicated that, despite being dissatisfied 
with their work, teachers are always committed to completing duties. The study 
also revealed a research gap in the area of TVE teacher commitment, which 
needs to be filled. This was due to the fact that the contribution of the two 
independent variables in this study is just 21.1 percent. 

BAB 1 

1 PENDAHULUAN 

1.1 Pengenalan 

Rancangan Malaysia Ke-11 (RMK-11) merupakan satu rancangan 
pembangunan Malaysia yang menggariskan harapan negara mencapai status 
negara maju dalam aspek ekonomi, politik, sosial, kerohanian, psikologi dan 
budaya. RMKe-11 kali ini memfokuskan penyampaian hasil berimpak tinggi 
kepada ekonomi modal (capital modal) dan ekonomi rakyat (capital people) 
dengan kos yang berpatutan. RMK-11 menyenaraikan enam teras strategik bagi 
membantu negara menghadapi cabaran dan memanfaatkan peluang atas 
perubahan keadaan global dan politik yang sering berubah antaranya 
‘Meningkatkan Pembangunan Modal Insan untuk Negara’. Selain itu, Enam 
Pemacu Perubahan telah dikenalpasti dan menjadi pendekatan yang inovatif 
bagi mempercepatkan pembangunan Malaysia. Antara Pemacu Perubahan 
yang kritikal untuk menjadikan Malaysia berstatus negara maju adalah dengan 
memperkukuhkan pendidikan dan latihan teknikal dan vokasional (TVET) bagi 
membekalkan tenaga kerja berkemahiran tinggi (Unit Perancang Ekonomi, 
2015). Selain itu, Malaysia disarankan meneliti model program TVET yang telah 
berjaya daripada negara Finland, Jerman, Austria, Australia, Singapura dan 
Jepun yang melibatkan para pelajar seawal usia 15-16 tahun dan mula 
menyertai alam pekerjaan pada umur 18 dan 19 tahun (Ali Imran, 2018). 

Oleh yang demikian, pihak Kementerian Pendidikan Malaysia (KPM) telah 
melakukan satu perubahan drastik dalam sistem pendidikan Malaysia dengan 
memperkenalkan satu kurikulum baharu. Perubahan ini bukan satu proses yang 
mudah tetapi perlu bagi memperoleh impak yang positif dalam meniti arus 
pemodenan semasa. Sejarahnya, mata pelajaran ini mula diperkenalkan pada 
tahun 1989 apabila KBSM mula dilaksanakan secara menyeluruh menggunakan 
pendekatan bersepadu yang membawa maksud gabungan aspek-aspek 
pengetahuan dengan aspek-aspek kemahiran dan nilai-nilai murni (Kementerian 
Pendidikan Malaysia, 1992).  KH disenaraikan dalam 10 mata pelajaran teras 
dan dibahagikan kepada dua bahagian iaitu bahagian teras yang diajar kepada 
semua pelajar yang terdiri daripada kemahiran manipulatif, perdagangan dan 
keusahawanan, dan kekeluargaan. Bagi bahagian pilihan, pelajar perlu memilih 
salah satu bidang sahaja antara kemahiran manipulatif tambahan, ekonomi 
rumah tangga dan pertanian (Kementerian Pendidikan Malaysia, 1992). 

Pelbagai masalah mula timbul dalam pelaksanaan kurikulum ini antaranya asas 
pengetahuan dan pengalaman murid yang sepatutnya diajar pada peringkat 
sekolah rendah yang lemah menyukarkan sesi pengajaran dan pembelajaran 
pada peringkat sekolah menengah (Yahya, 1999). Dapatan kajian Azizi Yahya 
pada tahun 1999 berkaitan keberkesanan mata pelajaran Kemahiran Hidup (KH) 
ini turut mendapati murid menunjukkan minat yang tinggi tetapi pihak sekolah 
lebih mengutamakan mata pelajaran teras seperti Sains, Matematik, Bahasa 

Melayu dan Bahasa Inggeris. Akhirnya, murid mula hilang minat dan potensi 
untuk memilih bidang teknikal dan vokasional (Mahmood, Dason, Peggie, 
Hamzah & Saud, 2009). Menurut Buntat et al. (2008) guru KH menghadapi 
masalah kekurangan alatan bantu mengajar walaupun sangat berpengetahuan 
dan mahir. Oleh yang demikian, guru terpaksa memberi komitmen yang tinggi 
dalam menguruskan sesi pengajaran dan pembelajaran. 

Perubahan dilaksanakan agar negara lebih berdaya saing dalam era Revolusi 
Perindustrian 4.0 (RI 4.0) atau turut dikenali sebagai Industrial Revolution 4.0 
(IR 4.0). Malaysia telah mengambil langkah yang lebih konkrit dan menunjukkan 
komitmen berterusan dalam melaksanakan pelan pembangunan baru sejajar 
dengan IR 4.0 terutama dengan melakukan perubahan dalam sistem pendidikan 
(Mohd Ishar, Wan Derahman & Kamin, 2020). Revolusi ini menekankan 
hubungan antara manusia dan teknologi (mesin) berinteraksi dalam 
menghasilkan produk secara industri. Malaysia menetapkan sasaran pekerja 
berkemahiran tinggi dalam bidang pengeluaran dari 18% hingga 35% dan 
berada di kedudukan ke 20 dalam senarai Global Innovation Index Ranking 
bertujuan memangkin aktiviti pembangunan negara (Kementerian Sumber 
Manusia, 2017). Oleh yang demikian, revolusi ini banyak memberi impak dalam 
sistem pendidikan negara. Mata pelajaran Reka Bentuk dan Teknologi (RBT) 
merupakan satu mata pelajaran elektif baru yang memenuhi hasrat sistem 
pendidikan negara dan Revolusi Perindustrian 4.0. Mata pelajaran ini 
merupakan mata pelajaran asas Pendidikan Teknikal dan Vokasional dengan 
menggunakan reka bentuk berasaskan projek dan menekankan proses reka 
bentuk serta pengunaan pengetahuan serta kemahiran proses yang bertujuan 
untuk mengukuhkan kemahiran berfikir murid dalam usaha menyediakan modal 
insan yang berdaya saing di peringkat antarabangsa (Kementerian Pendidikan 
Malaysia, 2015). 

Hasil kajian semula sistem pendidikan negara pada Oktober 2011 oleh 
Kementerian Pendidikan Malaysia (KPM) telah mewujudkan Pelan 
Pembangunan Pendidikan Malaysia (PPPM) 2013-2025. Kajian semula ini 
mengambil kira standard pendidikan antarabangsa, peningkatan aspirasi 
negara, serta harapan tinggi ibu bapa dan masyarakat dalam memastikan 
generasi muda bersedia menghadapi cabaran abad ke-21 (KPM, 2013). 
Anjakan pertama daripada 11 anjakan transformasi pendidikan yang 
disenaraikan dalam pelan pembangunan ini ialah ‘Menyediakan kesamarataan 
akses kepada pendidikan berkualiti bertaraf antarabangsa’. Oleh yang demikian, 
pada tahun 2017 Kementerian Pendidikan telah melancarkan Kurikulum 
Standard Sekolah Menengah (KSSM) dan semakan semula Kurikulum Standard 
Sekolah Rendah (KSSR). Kurikulum baru ini menekankan pengajaran 
berpusatkan murid dalam menyelesaikan masalah dan tugasan berasaskan 
projek. Pengurusan mata pelajaran yang diajar turut dikemaskini dan 
memperkenalkan sistem pentaksiran formatif (KPM, 2013). Kini, Pelan 
Pembangunan Pendidikan Malaysia (PPPM) 2013-2025 telah memasuki 
Gelombang ke Tiga (2021-2025). Menurut Datuk Dr. Amin bin Senin, mantan 
Ketua Pengarah Pelajaran Malaysia, tahap pemahaman dan pelaksanaan 
hasrat yang terkandung dalam PPPM 2013-2025 di sekolah adalah bersifat 
dangkal atau tidak padu dan terpisah-pisah. Hal ini berpunca daripada proses 

penggubalan strategi dan pelaksanaan PPPM yang lebih cenderung dan 
berfokus kepada perspektif Kementerian Pendidikan Malaysia. Para guru 
seharusnya lebih komited dalam melaksanakan transformasi dan amalan 
terbaik bagi memantau dua aspek keberhasilan utama iaitu kualiti sekolah dan 
kemenjadian murid (Senin, 2018). Peranan utama guru PTV peringkat 
menengah rendah adalah menarik minat murid untuk memilih bidang teknikal 
dan vokasional. Guru PTV memberi gambaran hala tuju kerjaya yang lebih 
praktikal kepada murid dengan menjelaskan pililhan bidang teknikal dan 
vokasional sesuai dengan pencapaian akademik mereka. Hal ini mendukung 
hasrat KPM yang telah mewujudkan program-program PTV mahir dan separa 
mahir bagi membantu pertumbuhan industri dan menyumbang kepada 
pertumbuhan ekonomi negara dengan meningkatkan kualiti pendidikan yang 
disediakan oleh sekolah (Kementerian Pendidikan Malaysia, 2015).  

1.2 Latar Belakang Kajian 

Mata pelajaran Reka Bentuk dan Teknologi (RBT) merupakan salah satu mata 
pelajaran elektif yang diperkenalkan dalam KSSM dan diajar kepada murid 
tingkatan satu hingga tingkatan tiga pada peringkat menengah. Mata pelajaran 
ini memberi peluang kepada murid untuk mereka bentuk produk yang mudah 
dan bermakna. Dalam proses penghasilan produk, murid akan menggabung 
jalin rangkaian kemahiran yang seiring dengan arus pemodenan industri dengan 
berfikir secara kreatif (Kementerian Pendidikan Malaysia, 2015, 2019).  

Rujukan utama guru dalam mengajar mata pelajaran RBT adalah Dokumen 
Standard Kurikulum dan Pentaksiran (DSKP) yang telah digubal oleh Bahagian 
Pembangunan Kurikulum, KPM. Kemahiran asas yang diberi penekanan dalam 
proses penggubalan kurikulum mata pelajaran ini adalah bidang ilmu Teknikal, 
Sains Rumah Tangga, Teknologi Pertanian dan elemen merentas kurikulum 
seperti Teknologi Maklumat dan Komunikasi (TMK), Kreativiti dan Inovasi serta 
Asas Keusahawanan. Rujuk Rajah 1.1. Tambahan lagi, murid diterapkan 
dengan nilai-nilai murni, kerja-buat sendiri (DIY), peka dengan masalah 
sekeliling dan sentiasa bersikap positif semasa menghasilkan produk bagi 
melahirkan murid yang kreatif, mempunyai ciri-ciri keusahawanan dan celik 
teknologi (Kementerian Pendidikan Malaysia, 2019). Berdasarkan Panduan 
Pengurusan Mata Pelajaran Reka Bentuk dan Teknologi yang dihasilkan oleh 
Jemaah Nazir, KPM (2019), guru mata pelajaran RBT memainkan 17 peranan 
dalam mengurus mata pelajaran ini agar pelaksanaan kurikulum lebih terancang 
dan sistematik sekaligus meningkatkan prestasi akademik dan sahsiah murid. 
Guru memainkan peranan penting dan utama dalam menyalurkan ilmu dan 
kemahiran dalam pendidikan formal (Siraj & Ibrahim, 2012). Namun begitu, 
peranan sebenar guru PTV adalah lebih mencabar. Guru PTV khususnya guru 
mata pelajaran RBT mempunyai skop pekerjaan yang berbeza. Guru PTV  
dipertanggungjawabkan untuk menguruskan bengkel tanpa bantuan pembantu 
(Shafie et al., 2014). Hal ini menjejaskan komitmen guru agar lebih fokus untuk 
mengajar berbanding guru akademik yang lain.  

Rajah 1.1 : Reka bentuk mata pelajaran RBT 
(Sumber : Jemaah Nazir, KPM 2019) 
 
 
Komitmen guru merupakan faktor kritikal dalam menentukan kejayaan sistem 
pendidikan dan institusi sekolah. Komitmen guru berkait rapat dengan prestasi 
guru semasa bekerja serta keupayaan mereka untuk berinovasi dan menjana 
idea-idea baru untuk mengajar (Luxmi & Yadav, 2011). Menurut Yahya dan 
Lailinanita (2012) guru seharusnya memahami perubahan dengan sempurna 
dan menyusun strategi dengan rapi bagi memastikan perubahan yang dilakukan 
berjaya. Oleh disebabkan mata pelajaran RBT masih baru diperkenalkan, guru-
guru terpaksa membuat pecutan dalam penguasaan pengetahuan dan ilmu 
kemahiran yang disenaraikan dalam silibus mata pelajaran RBT (Masingan & 
Sharif, 2020). Kajian daripada Zamri Sahaat dan Nurfaradila Mohamad Nasri 
(2020) telah menyatakan pengetahuan guru RBT tentang Dokumen Standard 
Kurikulum dan Pentaksiran (DSKP) adalah pada tahap sederhana. Hal ini 
menunjukkan pada peringkat asas guru mempunyai kekurangan dalam 
memberi komitmen terhadap kerjaya.  

Pada abad ke-21 ini, kepentingan memperoleh keseimbangan kerja-kehidupan 
mula dititik berat oleh pihak pentadbiran dan pekerja. Guru yang komited 
cenderung dalam mengabaikan keperluan mereka seperti keseimbangan 
kehidupan dan kerja dan memilih untuk lebih fokus dengan kehidupan 
profesional (Maeran, Pitarelli & Cangiano, 2013). Pelbagai peranan, dan usaha 
yang tinggi yang perlu dimainkan oleh guru PTV bagi memperoleh 
keseimbangan kerja-kehidupan (Abdullah et al., 2021). Guru PTV yang 
mencapai tahap keseimbangan kerja-kehidupan yang baik akan lebih komited 
dengan kerjaya.  

Faktor demografi sering dijadikan sebagai satu pemboleh ubah yang penting 
untuk sama-sama dikaji dalam sesebuah kajian. Kónya et al. (2016) telah 
membuktikan terdapat hubungan komitmen organisasi dengan beberapa 
beberapa faktor demografi terpilih antaranya umur, jantina, status perkahwinan, 
tempoh perkahwinan dan pendidikan. Walau bagaimanapun, Ashraf (2020) 
telah mendapati faktor demografi tidak mempunyai hubungan yang signifikan 
terhadap komitmen organisasi, akan tetapi mempunyai hubungan dengan 
kepuasan kerja guru. Keseimbangan kerja-kehidupan juga sering dikaitkan 
dengan faktor demografi terutama jantina dan status perkahwinan (Abdullah et 
al., 2021; Abdullah et al., 2018). Oleh yang demikian, kajian ini turut mengkaji 
faktor demografi yang telah dibuktikan secara literatur mempunyai hubungan 
dengan pemboleh ubah – pemboleh ubah kajian ini.  

1.3 Penyataan Masalah  

Guru yang komited merupakan aset besar kepada sekolah. Perubahan demi 
perubahan yang terpaksa dihadapi dalam mengejar rentak perubahan dalam 
sistem pendidikan dari aspek pedagogi, kurikulum dan dasar pendidikan 
memberi impak terhadap komitmen kerja mereka. Komitmen guru amat penting 
bagi memastikan kemenjadian murid seperti yang dihasrat oleh KPM dalam 
PPPM 2013-2025 (Billy & Taat, 2020). Guru yang mengajar mata pelajaran 
baharu ini menghadapi masalah terutamanya dalam menguasai kurikulum dan 
isi kandungan mata pelajaran tersebut sekali gus memberi kesan terhadap 
pelaksanaan sesi pengajaran dan pembelajaran (Suyanto, 2017). Kajian lepas 
mendapati tahap pengetahuan kurikulum bagi mata pelajaran RBT dalam 
kalangan guru berada pada tahap yang sederhana kerana guru kurang 
memahami isi kandungan Dokumen Standard Kurikulum dan Pentaksiran 
(DSKP) serta tidak diberikan kursus dan latihan yang mencukupi (Masingan & 
Sharif, 2020; Sahaat & Mohamad Nasri, 2020). Masalah ini membuka ruang bagi 
pengkaji mengkaji komitmen guru dalam menyesuaikan diri dengan perubahan 
yang dilaksana oleh Kementerian Pendidikan Malaysia agar sistem pendidikan 
negara bertaraf dunia.  

KPM telah menyarankan program perkembangan staf dalam usaha 
meningkatkan pengetahuan dan kemahiran guru (Kementerian Pendidikan 
Malaysia, 2019). Namun begitu, kajian lepas mendapati program-program 
seperti ini tidak dijalankan secara menyeluruh dan perlu diperbanyakkan agar 
guru lebih bersedia dan dapat memberikan komitmen yang tinggi untuk 
mengajar mata pelajaran RBT (Masingan & Sharif, 2020; Sahaat & Mohamad 
Nasri, 2020).  

Komitmen kerja atau komitmen organisasi adalah multidimensi (Meyer & Allen, 
1997; 2004; Kanter, 1974; Mowday & Steers, 1979; 1982).Lei Mee Thien, Nordin 
Abd Razak dan T. Ramayah (2014) telah membina model komitmen guru yang 
terdiri daripada empat dimensi iaitu komitmen terhadap pelajar, komitmen untuk 
mengajar, komitmen terhadap sekolah dan komitmen terhadap profesion bagi 
mengisi jurang Teori Tiga Komponen Komitmen Meyer dan Allen 1991. Oleh 

yang demikian, kajian ini berperanan meninjau model komitmen guru Thien et 
al. (2014) dengan memfokuskan kepada guru Pendidikan Teknikal dan 
Vokasional peringkat menengah. Populasi kajian-kajian lepas (Mannan & 
Sailesh, 2017; Zakaria & Abdul Kadir, 2016; Thien & Razak, 2014) 
memfokuskan kepada guru akademik biasa dan bukan guru dalam bidang 
Teknikal dan Vokasional. Kajian Shafie et al. (2014) telah membuktikan terdapat 
perbezaan dari aspek beban kerja antara guru akademik biasa dan guru PTV 
yang mengakibatkan guru PTV menghabiskan lebih banyak masa bagi kerja-
kerja pengurusan dan pentadbiran terutama pengurusan bengkel tanpa bantuan 
pembantu bengkel. Hal ini turu mempengaruhi kepuasan kerja guru serta 
menyukarkan guru untuk memperoleh keseimbangan kerja-kehidupan.   

Oleh yang demikian, fokus utama kajian ini adalah mengenal pasti hubungan 
kepuasan kerja, keseimbangan kerja-kehidupan dan faktor demografi, dengan 
komitmen guru PTV. Selain itu, menentukan faktor peramal dan penyumbang 
bagi komitmen guru PTV. Apakah masalah yang timbul yang memberi kesan 
kepada komitmen guru PTV? 

1.4 Objektif Kajian, Persoalan Kajian dan Hipotesis Kajian 

Kajian ini dijalankan adalah bertujuan: 
 

i. Mengenal pasti tahap kepuasan kerja, keseimbangan kerja-
kehidupan, dan komitmen guru PTV.  

ii. Mengenal pasti sama ada terdapat perbezaan komitmen guru PTV 
berdasarkan faktor demografi (Jantina, Status Perkahwinan, Umur, 
Tempoh Perkhidmatan, Tahap Pendidikan dan Ikhtisas Guru). 

iii. Mengenalpasti hubungan antara kepuasan kerja, keseimbangan 
kerja-kehidupan dan faktor demografi dengan komitmen guru PTV. 

iv. Menentukan pengaruh utama bagi komitmen guru PTV. 

v. Menyusun semula item keseimbangan kerja-kehidupan berdasarkan 
faktor yang dikenal pasti.  

 
 
Persoalan yang diketengahkan dalam kajian ini adalah; 
 

a. Apakah tahap kepuasan kerja guru PTV? 

b. Apakah tahap keseimbangan kerja-kehidupan guru PTV? 

c. Apakah tahap komitmen kerja guru PTV? 

d. Adakah terdapat perbezaan yang signifikan antara komitmen guru 
PTV dengan faktor demografi (Jantina, Status Perkahwinan, Umur, 
Tempoh Perkhidmatan, Tahap Pendidikan dan Ikhtisas Guru). 

e. Adakah terdapat perbezaan hubungan antara kepuasan kerja, 
keseimbangan kerja-hidup dan faktor demografi dengan komitmen 
guru PTV? 

f. Apakah kepuasan kerja dan keseimbangan kerja kehidupan 
merupakan faktor peramal atau penyumbang kepada komitmen guru 
PTV. 

g. Apakah item-item keseimbangan kerja-kehidupan yang berjaya 
disusun berdasarkan faktor yang dikenal pasti?   

 
 
Bagi memastikan objektif iii dan iv tercapai, empat hipotesis akan diuji. 
 

H1:  Tidak terdapat hubungan yang signifikan antara kepuasan kerja 
dengan komitmen guru PTV. 

 
H2: Tidak terdapat hubungan yang signifikan antara keseimbangan kerja-

kehidupan dengan komitmen guru PTV. 
 
H3: Tidak terdapat perbezaan hubungan yang signifikan antara faktor 

demografi dengan komitmen guru PTV. 
 
H4: Tidak terdapat faktor peramal yang signifikan bagi komitmen guru 

PTV.  
 
H5: Tidak terdapat item-item keseimbangan kerja-kehidupan yang berjaya 

disusun berdasarkan faktor yang dikenal pasti.   
 
 

1.5 Kepentingan Kajian 

Dari sudut pandang pentadbir sekolah, pihak sekolah dapat mengetahui sama 
ada guru mereka sentiasa komited untuk bekerja. Hal ini kerana pentadbir 
memainkan peranan dalam membantu guru mereka dari aspek kemudahan dan 
sokongan agar guru dapat menjalankan tugas mereka dengan lebih efisien. 
Hasil kajian ini dapat memberi data berbentuk empirikal kepada Kementerian 
Pendidikan Malaysia (KPM) sebagai sumber rujukan dalam merancang tindakan 
susulan atau kursus yang bersesuaian bagi memastikan guru kekal komited. 
Guru yang komited akan mendukung hasrat KPM dengan lebih baik dan 
memastikan murid belajar dalam suasana yang terbaik.  

Dari sudut pandang akademik pula, kajian ini dapat menambah lagi kajian 
literatur dalam pelaksanaan mata pelajaran RBT terutama pada peringkat 
sekolah menengah. Tambahan lagi, mata pelajaran ini masih baru diajar di 
sekolah. Oleh itu, masih kurang kajian berkaitan mata pelajaran ini diterbitkan. 
Selain itu, kajian ini dapat menambah literature bagi kajian-kajian akan datang 
terutamanya dalam penggunaan Teori Dua Faktor Herzberg, Teori Sempadan, 
Teori Tiga Komponen Komitmen Meyer dan Allen, dan Teori Pemuliharaan 
Sumber Hobfoll. 

Sebagai seorang guru adalah penting untuk kita mengetahui tahap kepuasan 
kerja, keseimbangan kerja-kehidupan dan komitmen sendiri. Justeru, guru dapat 
membuat refleksi diri sepanjang bertugas sama ada mereka berpuas hati, 
memperoleh keseimbangan kerja-kehidupan dan komited menjadi seorang 
guru.  

1.6 Skop dan Batasan Kajian 

Kajian ini dijalankan atas beberapa skop dan batasan tertentu. Skop kajian yang 
jelas dan tepat serta berfokus dapat mengelakkan masalah semasa proses 
pentafsiran dapatan kajian (Ary, Jacobs & Sorensen, 2010). Batasan pertama 
melibatkan pemilihan sampel kajian yang terhad. Kajian ini memfokuskan guru 
yang mengajar mata pelajaran RBT di Wilayah Persekutuan Kuala Lumpur dan 
Putrajaya sahaja. Hal ini demikian, Kuala Lumpur adalah ibu negara Malaysia 
dan dari aspek geografinya berada di kawasan bandar. Kajian lepas pula telah 
mendapati tahap komitmen guru di Kuala Lumpur adalah sederhana (Mannan & 
Sailesh, 2017). Walaupun Wilayah Persekutuan Putrajaya merupakan pusat 
pentadbiran Kerajaan Persekutuan akan tetapi kajian-kajian ilmiah melibatkan 
Putrajaya adalah kurang. Sampel kajian yang kecil akan meningkatkan margin 
kesilapan dalam dapatan kajian. Namun begitu, pengiraan saiz sampel dan 
teknik pensampelan yang teliti dilaksanakan bagi memastikan dapatan kajian 
berdasarkan sampel mewakili populasi sebenar.  

Reka bentuk kajian ini adalah berbentuk tinjauan keratan rentas (cross-sectional 
survey study) menggunakan borang soal selidik bagi mendapatkan maklumat. 
Kajian keratan rentas merupakan kajian yang dapat menghasilkan gambaran 
populasi pada satu-satu masa sahaja berdasarkan dapatan daripada sampel 
kajian (Cohen et al., 2018). Cohen et al. (2018) menyatakan kelebihan reka 
bentuk kajian ini adalah melibatkan kos yang rendah dan mudah diurustadbir. 
Sampel kajian terbatas kepada guru-guru mata pelajaran RBT yang turut digelar 
sebagai guru PTV dalam kajian ini, di sekolah menengah harian sahaja. 
Pengkaji membataskan sampel kajian kepada guru PTV yang berkhidmat di 
sekolah menengah harian sahaja kerana persamaan antara budaya dan 
persekitaran sekolah. 

Skop kajian ini melihat kepada tahap kepuasan kerja, keseimbangan kerja-
kehidupan dan komitmen guru PTV. Bagi kepuasan kerja, lima dimensi yang 
diukur dalam kajian ini adalah Suasana Kerja, Komunikasi, Penghargaan, 
Rakan Sekerja Dan Prosedur Kerja. Hal ini demikian, tidak terdapat sebarang 
diskriminasi dalam sistem perkhidmatan pendidikan di Malaysia dari segi 
kenaikan pangkat, gaji dan peluang kenaikan pangkat (Abdul Aziz & Hussin, 
2016). Menurut Khaizer, Abdullah, Mohd Hazwan dan Ady Hameme (2018) pula, 
antara faktor yang mempengaruhi kepuasan kerja guru PTV adalah persekitaran 
kerja yang kondusif dan minat yang mendalam terhadap profesion perguruan. 
Oleh yang demikian, pengkaji mengurangkan dimensi kepuasan kerja yang 
telah disenaraikan oleh Spector (1994) daripada sembilan kepada lima sahaja. 
Keseimbangan kerja-kehidupan guru PTV pula melibatkan peranan yang 

dimainkan oleh guru PTV semasa dalam kehidupan di luar bidang kerja dan 
kehidupan semasa bekerja sebagai guru. Clark (2000) menjelaskan dalam 
teorinya, guru bertindak sebagai seorang penyeberang sempadan dan sentiasa 
berusaha untuk mengimbangi kehidupannya antara dua domain, domain kerja 
dan domain kehidupan. Kajian ini menggunakan istilah keseimbangan kerja-
kehidupan berbanding keseimbangan kerja-keluarga kerana istilah ini 
menjelaskan konsep yang lebih besar dan tidak mengfokuskan peranan individu 
dalam konsep kekeluargaan sahaja tetapi mengambil kira konsep kehidupan di 
luar tempat kerja seperti peranan individu dengan masyarakat dan diri sendiri 
seperti yang dinyatakan oleh Lockwood (2003). Komitmen guru bersifat sama 
dengan komitmen organisasi iaitu mempunyai pelbagai dimensi atau 
multidimensi. Berdasarkan teori Tiga Komponen Komitmen Meyer dan Allen 
(1991), terdapat tiga komponen yang membentuk komitmen organisasi iaitu 
komitmen afektif, komitmen berterusan dan komitmen naratif. Walaupun teori ini 
mendasari komitmen guru dalam kajian ini, pengkaji telah menggunakan 
dimensi yang dinyatakan oleh Thien et al. (2014). Hal ini kerana Thien et al. 
(2014) telah mendapati terdapat empat dimensi bagi mewakili komitmen guru di 
Malaysia. Empat dimensi tersebut adalah komitmen terhadap pelajar, komitmen 
untuk mengajar, komitmen terhadap sekolah dan komitmen terhadap profesion. 
Oleh itu, kajian ini menggunakan dimensi yang dinyatakan oleh Thien et al., 
(2014) kerana mempunyai persamaan dari segi sampel kajian iaitu melibatkan 
guru-guru di Malaysia.  

1.7 Definisi Operasional 

1.7.1 Kepuasan Kerja  

Bagi mengukur tahap kepuasan kerja guru, kajian ini menggunakan sebuah soal 
selidik yang mengandungi 36 item, Job Satisfaction Survey dibina oleh Spector 
(1994) menyatakan pengukuran kriteria kepuasan kerja melibatkan aspek gaji, 
penyeliaan, rakan sekerja, komunikasi, suasana kerja, faedah sampingan, 
peluang kenaikan pangkat, kerja dan penghargaan. Walau bagaimanapun, tidak 
semua kriteria kepuasan kerja daripada instrumen dipilih oleh pengkaji. Hal ini 
demikian, tidak terdapat sebarang diskriminasi dalam sistem perkhidmatan 
pendidikan di Malaysia dari segi kenaikan pangkat, gaji dan peluang kenaikan 
pangkat (Abdul Aziz & Hussin, 2016). Menurut Omar et al. (2018) antara enam 
faktor yang mempengaruhi kepuasan kerja guru PTV adalah persekitaran kerja 
yang kondusif dan minat yang mendalam terhadap profesion perguruan.  

Oleh itu, pengkaji memilih lima kriteria yang relevan untuk dikaji iaitu Suasana 
Kerja, Komunikasi, Penghargaan, Rakan Sekerja Dan Prosedur Kerja. Oleh 
yang demikian, definisi kepuasan kerja yang dimaksudkan dalam kajian ini 
melibatkan tahap guru berpuas hati untuk bekerja berdasarkan lima kriteria yang 
terpilih sahaja.  

1.7.2 Keseimbangan Kerja-Kehidupan 

Keseimbangan kerja-kehidupan ditakrifkan sebagai sejauh mana seseorang 
individu terlibat dan sama-sama berpuas hati dengan peranan kerja dan 
peranan keluarganya yang terdiri daripada tiga dimensi keseimbangan 
keluarga- kerja berikut: keseimbangan masa, keseimbangan penglibatan dan 
kepuasan (Greenhaus et al., 2003). Berdasarkan Teori Pensempadanan Clark 
(2000), guru berperanan sebagai penyeberang sempadan atau ‘boarder 
crosser’ antara domain kerja dan keluarga. Lockwood (2003) turut menjelaskan 
istilah keseimbangan kerja-kehidupan adalah istilah baharu yang mempunyai 
maksud yang sama tetapi lebih menjelaskan konsep yang lebih besar daripada 
istilah keseimbangan kerja-keluarga. 

Keseimbangan kerja-kehidupan yang difokuskan dalam kajian ini adalah 
bagaimana seorang guru PTV berjaya menguruskan peranan yang dimainkan 
olehnya dalam dua domain iaitu antara domain kerja dan domain kehidupan 
serta kebolehan guru PTV mengimbangkan keutamaan yang diberi antara 
kedua-dua domain. 

1.7.3 Komitmen Guru 

Komitmen didefinisikan sebagai keinginan seseorang pekerja untuk kekal 
sebagai ahli dalam sesebuah organisasi (Mowday & Steers, 1979; Colquitt, 
Lepine & Wesson, 2013) . Seterusnya, komitmen dinyatakan sebagai 
multidimensi (Meyer & Allen, 2004; Thien et al., 2014). Walau bagaimanapun, 
Meyer dan Allen (1997) menyatakan terdapat tiga dimensi bagi komitmen 
organisasi, manakala Thien et al. (2014) menyatakan terdapat empat dimensi 
dengan mengambil kira keunikan organisasi sekolah. 

Dalam konteks kajian ini, komitmen guru bersifat pelbagai dimensi berdasarkan 
Skala Komitmen Guru yang telah dibina oleh Lei Mee Thien, Nordin Abd Razak 
dan T. Ramayah pada tahun 2014. Terdapat empat dimensi yang dimaksudkan 
dalam komitmen guru iaitu komitmen terhadap murid, komitmen untuk mengajar, 
komitmen terhadap sekolah dan komitmen terhadap profesion.  

1.7.4 Guru Pendidikan Teknikal dan Vokasional (PTV) 

Menurut Yahya dan Lailinanita (2011), guru perlu sentiasa bersedia menghadapi 
perubahan dan mencari jalan agar perubahan tersebut tidak menjejaskan sesi 
pengajaran dan pembelajaran. Guru-guru di Malaysia telah melalui fasa 
perubahan kurikulum yang besar sekali gus memberi kesan kepada komitmen 
mereka dalam mengajar.  

Guru PTV yang dimaksudkan dalam kajian ini adalah guru mata pelajaran Reka 
Bentuk dan Teknologi (RBT) peringkat menengah. Istilah PTV digunakan kerana 
mata pelajaran ini menerapkan elemen teori dan amali seperti PTV. Tambahan 
lagi, tujuan utama mata pelajaran ini diperkenalkan adalah untuk memberi 
pendedahan kepada murid pada peringkat menengah rendah tentang bidang 
teknikal dan vokasional dengan harapan mereka akan memilih bidang ini pada 
peringkat menengah atas. Dalam kajian ini, guru PTV adalah tenaga pengajar 
mata pelajaran RBT di sekolah menengah harian di Wilayah Persekutuan Kuala 
Lumpur dan Putrajaya.  

1.8 Rumusan 

Perubahan dalam sistem pendidikan atas desakan arus pemodenan tidak dapat 
dielakkan. Guru sebagai pelaksana dasar-dasar KPM perlu sentiasa komited 
merealisasikan perubahan yang telah dirancang. Hal ini kerana peranan yang 
dimainkan oleh guru menjadi penentu kejayaan sekolah dan murid dalam 
akademik. Khususnya, guru PTV pada peringkat menengah yang perlu 
berdepan dengan perubahan kurikulum yang memperkenalkan mata pelajaran 
baharu (Masingan & Sharif, 2020; Sahaat & Mohamad Nasri, 2020) 

Ringkasnya, kajian ini bertujuan melihat tahap kepuasan kerja, keseimbangan 
kerja-kehidupan dan komitmen guru serta hubungan kepuasan kerja dan 
keseimbangan kerja-kehidupan dengan komitmen guru PTV. Seterusnya, 
mencari faktor penyumbang dan dominan dalam menentukan komitmen guru 
PTV.  Guru PTV yang dimaksudkan dalam kajian ini adalah guru mata pelajaran 
Reka Bentuk dan Teknologi (RBT) pada peringkat menengah. Kajian ini cuba 
menjawab lima persoalan kajian di bawah beberapa skop dan batasan kajian. 
Bab berikutnya akan membincangkan teori dan kajian-kajian lepas berkaitan 
kepuasan kerja, keseimbangan kerja-kehidupan dan komitmen guru.  

